
•

Desanka Kovačević-Kojić studij historije završila je 1950. na Filozofskom fakul-
tetu u Beogradu. Na istom fakultetu doktorirala je 1956. godine. Radni vijek pro-
vela je na Odsjeku za historiju Filozofskog fakulteta u Sarajevu prošavši sva zvanja i 
odgajajući brojne generacije studenata radeći na predmetima regionalne i bosanske 
medievalne historije (asistent 1950, docent 1958, vanredni profesor 1963, redovni 
profesor 1969). Penzionisana je 1990, a u radnom odnosu na Filozofskom fakultetu 
bila je do 1992. Od 1993. živjela je u Beogradu.

Profesorica Desanka Kovačević-Kojić život je posvetila nastavnoj i naučnoj kari-
jeri. Svoje radove objavljivala je uglavnom u Sarajevu (ponajviše u Godišnjaku Druš-
tva historičara Bosne i Hercegovine i ANU BiH) i Beogradu (istaknuto u SANU, 
Istorijski institut). Učestvovala je na prestižnim domaćim i inostranim naučnim 
skupovima krećući se u krugovima najpoznatijih evropskih medievalista svoga vre-
mena. Djelo Desanke Kovačević-Kojić prepoznatljivo je pristupima privrednom ra-
zvoju, trgovini, rudarstvu, zanatstvu, carinskom sistemu i gradskim naseljima sred-
njovjekovne Bosne (istaknuto u djelima Trgovina u srednjovjekovnoj Bosni 1961, 
Gradska naselja srednjovjekovne bosanske države 1979, Privredni razvoj srednjo-
vjekovne bosanske države 1987). Nakon višegodišnjih istraživanja dubrovačke 
građe obradi medievalne Srebrenice je posvetila posebno izdanje. Njeni radovi o 
vlaškoj problematici (srednjovjekovni katun, učešća vlaha u trgovinskoj razmjeni, 
obaveze na vjernost dvojice katunara), kolonijama, franjevcima i gradskim knezo-
vima obavezna su polazišta generacijama istraživača bosanskih društvenih prilika. 

Mada malobrojni i radovi posvećeni političkim prilikama su ostavili traga u aktual-
nim istraživanjima (o ranim bosansko-osmanskim odnosima i padu Bosne). Pored 
bosanske bavila se i srednjovjekovnom srpskom historijom gdje je najznačajniji pri-
stup ostvarila prilozima u drugom tomu Istorije srpskog naroda. Dugogodišnji rad 
u Državnom arhivu u Dubrovniku krunisala je objavom trgovačkih knjiga trgovaca 
braće Kabužić (1999). Kroz dva zasebna izdanja objavljeno je više njenih ranijih 
radova iz domaćih i inostranih izdanja (Gradski život u Srbiji i Bosni 2006, La Ser-
bie et les pays serbes 2012).

Bila je član ANU BiH, SANU i ANU RS te dobitnica Ordena rada i više nagra-
da za naučni rad. Učenica Jorja Tadića i Mihaila Dinića profesorica Desanka Kova-
čević-Kojić po ostvarenim rezultatima najvažniji je predstavnik historičara iz Bosne 
i Hercegovine u proučavanju historije srednjovjekovne Bosne.

